
Статистик кўрсаткичларга изоҳлар

Тадбиркорлик фаолияти (тадбиркорлик) – тадбиркорлик фаолияти 
субъектлари томонидан қонун  ҳужжатларига мувофиқ амалга ошириладиган, ўзи 
таваккал қилиб ва ўз мулкий жавобгарлиги остида даромад (фойда) олишга 
қаратилган ташаббускорлик фаолиятидир.

Тадбиркорлик фаолияти субъектлари (тадбиркорлик субъектлари) 
белгиланган тартибда давлат рўйхатидан ўтган ҳамда тадбиркорлик фаолиятини 
амалга ошираётган юридик ва жисмоний шахслардир.

Тадбиркорлик иши (бизнес) – мулкий ҳуқуқларни ва тадбиркорнинг ўзига 
хос воситаларини, шунингдек унга тегишли бўлган, якка тартибдаги тадбиркор ўз 
тадбиркорлик фаолиятини амалга ошириши учун фойдаланадиган бошқа мутлақ 
ҳуқуқларни ўз ичига оладиган мол-мулк мажмуидир.

Юридик шахс – ўз мулкида, хўжалик юритишида ёки оператив бошқарувида 
алоҳида мол-мулкка эга бўлган ҳамда ўз мажбуриятлари юзасидан ушбу мол-мулк 
билан жавоб берадиган, ўз номидан мулкий ёки шахсий номулкий ҳуқуқларга эга бўла 
оладиган ва уларни амалга ошира оладиган, мажбуриятларни бажара оладиган, судда 
даъвогар ва жавобгар бўла оладиган ташкилот юридик шахс ҳисобланади.

Юридик шахслар мустақил баланс ёки сметага эга бўлишлари керак.
Якка тартибдаги тадбиркорлик – жисмоний шахс (якка тартибдаги 

тадбиркор) томонидан тадбиркорлик фаолиятини юридик шахс ташкил этмаган ҳолда 
амалга оширишдир.

Якка тартибдаги тадбиркорлик якка тартибдаги тадбиркор томонидан 
мустақил мулк ҳуқуқи асосида ўзига тегишли бўлган мол-мулк негизида, шунингдек, 
мол-мулкка эгалик қилиш ва (ёки) ундан фойдаланишга йўл қўядиган ўзга ашёвий  
ҳуқуқ  асосида  амалга  оширилади.

Тадбиркорлик субъектлари ўз фаолиятларини мувофиқлаштириш, 
шунингдек, ўз ҳуқуқлари ва манфаатларини ифода этиш ҳамда ҳимоя қилиш 
мақсадида, нотижорат ташкилотлар бўлган уюшмаларга (иттифоқларга) ва бошқа 
бирлашмаларга  бирлашиши  мумкин.

Корхона – ҳуқуқий шахс ҳуқуқига эга бўлган, мулкчилик ҳуқуқи ёки 
хўжаликни тўла юритиш ҳуқуқи бўйича ўзига қарашли мол-мулкдан фойдаланиш 
асосида маҳсулот ишлаб чиқарадиган ва сотадиган ёки маҳсулотни айирбошлайдиган, 
ишларни бажарадиган, хизмат кўрсатадиган, беллашув ҳамда мулкчиликнинг барча 
шакллари тенг ҳуқуқлилиги шароитида амалдаги қонунларга мувофиқ ўз фаолиятини 
рўёбга чиқарадиган мустақил хўжалик юритувчи субъект ҳисобланади.

Корхонанинг фаолиятини таҳлил қилиш – унинг асосида корхона 
фаолиятини ҳар томонлама ўрганиш. Натижада, маълумот тўплашнинг маълум 
усулларидан фойдаланиш орқали корхона фаолиятини баҳолаш ва заиф томонларини 
аниқлаш учун керакли маълумотларни олиш.


